
Kongreso de ĈEA
Al nia 13-a kongreso en Šumperk (7-9 

oktobro 2011) alvenis preskaŭ 80 perso-
noj. Jam la vendreda vespero estis plena 
de programoj, kiuj okazis paralele en tri 
ĉambroj:  Margit  Turková  informis  pri 
haŝekologia  konferenco,  kiun  ni  jam 
prezentis  en  la  pasinta  numero,  Petr 
Chrdle prelegis por la publiko pri temo 
Esperanto - vojo por ekkoni la mondon 
kaj novajn amikojn, Libuše Hýblová kaj 
Karel Vala raportis pri Universala Kon-
greso en Kopenhago, Mirka Tomečková 
pri blindula kongreso en Olomouc. 

Eksterordinare interesa estis rakontado 
de skoltestro Kryštof Hyvnar el Kopřiv-
nice, kiu trovis en arbaro Esperanto-mo-
numenton,  kiu estis  inaŭgurita en 1951 
en la urba parko, sed pro konstruado de 
novaj  domoj  likvidita post  kelkaj  jaroj. 
La skoltoj fakte trovis nur la ŝtonon sen 
tabulo,  sed  post  informo  aperinta  en 
kabla televido, anoncis sin familio, kies 
avo  Roman  Michna  (1915-2003)  la 
tabulon  savis.  Nun  oni  pripensas,  kiel 
renovigi la monumenton. La serĉado pri 
la historio de la monumento kondukis la 
skoltojn al Esperanto, ĉar la fondinto de 
skoltismo  en  ilia  urbo  Rudolf  Zanáška 
(1907-1954) estis ankaŭ esperantisto kaj 
fondinto de Esperanto-kolekto en la urba 

muzeo. 
En  alia  ĉambro  okazis  diskutado  pri 

necesaj korektoj en la asocia statuto kaj 
balot-elekta regularo, kiuj estis akcepto-
taj sekvatage. 

La  sabata  antaŭtagmezo  estis  dediĉita 
al  la  kongresa  traktado.  Estraranoj 
prezentis kvar raportojn pri agado de la 
asocio dum la pasinta trijara periodo (ilia 
teksto  aperos  en  www.esperanto.cz). 
Sekve  Petro  Chrdle  prezentis  proponon 
por  kvin  novaj  honoraj  membroj  de 
ĈEA: Jindřiška Drahotová, Viktor Dvo-
řák, Miroslav Malovec, Margit Turková 
kaj Čestmír Vidman. Post aklama aprobo 
la  ĉeestantaj  honorigitoj  ricevis  diplo-
mojn.

Poste  estis  prezentitaj  kaj  ankoraŭ 
diskutataj  ŝanĝoproponoj  en  la  statuto 
kaj  balot-elekta  regularo.  Fine  ili  estis 
akceptitaj.

